
QUSHAYRIY, SUHRAVARDIY VA IBN ARABIY 
QARASHLARIDA HOL VA MAQOM TUSHUNCHASI

1	 .ص 411 .1960 ،ثيدحلا بتكلا راد ،ةرهاقلا .فوصتلا يف عمللا .جارسلا رصن وبا 

Davronbek Hoshimovich Qodirov - PhD, Buxoro davlat universiteti

Annotatsiya: Mazkur maqolada tasavvufdagi hol va maqom tushunchalarining falsafiy tahlili amalga oshiriladi. Hol va maqom 
so‘fiylar tomonidan qanday tushunilgani va ularning farqlari turli tasavvuf maktablari nuqtayi nazaridan ko‘rib chiqiladi. 
Junayd Bag‘dodiy, Horis al-Muhosibiy, Qushayriy, Suhravardiy va Ibn Arabiy kabi mutasavvuflarning qarashlari asosida hol 
va maqomning tabiati tadqiq etiladi.

Аннотация: В данной статъе проводится философский анализ понятий “хал” и “макам” в суфизме. Рассматривается, 
как суфии понимали эти термины и различали их в различных школах суфизма. На основе взглядов таких мыслителей, 
как Джунайд Багдади, Харис ал-Мухасиби, Кушайри, Сухраварди и Ибн Араби, исследуется природа состояний и 
степеней духовного пути.

Abstract: This article presents a philosophical analysis of the concepts of “ḥāl” and “maqām” in Sufism. It examines how Sufis 
understood and distinguished these terms across different Sufi schools. Based on the views of thinkers such as Junayd Baghdadi, 
Harith al-Muhasibi, Qushayri, Suhrawardi, and Ibn Arabi, the nature of states and spiritual stations is explored.

Kalit so‘zlar: hol, maqom, tasavvuf, so‘fiylar, Junayd Bag‘dodiy, Qushayriy, Ibn Arabiy.

Ключевые слова: хал, макам, суфизм, суфии, Джунайд Багдади, Кушайри, Ибн Араби.

Tasavvufda hol va maqom masalasi qadimdan 
bahs mavzusi bo‘lib kelgan. Bu tushunchalar 
so‘fiylar tomonidan o‘zlarining ruhiy va ma’naviy 
taraqqiyot bosqichlarini ifoda etish uchun 
ishlatilgan. Hol muvaqqat holat sifatida qabul 
qilingan bo‘lsa, maqom solikning bosib o‘tadigan 
barqaror ruhiy martabasi hisoblanadi.

Tasavvufning eng muhim masalalaridan biri 
hol va maqomlarning to‘liq tahlil etilmaganligi 
hisoblanadi. Hol va maqomlarni umumiy holda bir 
o‘rinda ko‘rish ushbu tushunchalarning ma’nosi 
bilan chambarchas bog‘liqdir. So‘fiylar hol va 
maqomni o‘z fe’l-atvori va yashagan davriga ko‘ra 
belgilaganlar, shu sabab ham bir xil tushuncha 
ba’zan bir so‘fiyda boshqasiga nisbatan farq 
qiladi. Maqom yoki hol solikdan solikka qarab 
farqlanishi mumkin bo‘lsa-da, bu muammoni 
hal qilishda minimal doirada olib, shunga mos 
ravishda cheklanilmasa, bu muammo еchimi 
topilmay qoladi. Shu o‘rinda hol va maqomni 
tahlil qilishda tasavvufona nazariyalarni hamda 

so‘fiylarning hol va maqomlar tahiliga oid fikr-
mulohazalarini ko‘rib chiqish maqsadga muvofiq 
bo‘ladi. Umuman olganda, ushbu masala jiddiy 
mustaqil tadqiqotni talab qiladi. 

Tasavvuf tarixiga nazar tashlaydigan bo‘lsak, 
bu muammo asosan, o‘z davrining eng ko‘zga 
ko‘ringan so‘fiylaridan bo‘lgan Junayd Bag‘dodiy 
va Horis al-Muhosibiy tomonidan hollarning 
davomiyligi borasida ilgari surilgan ikki qarama-
qarshi yondashuvdan kelib chiqadi. Har ikkala 
so‘fiy ham tasavvufning eng yuqori pog‘onasida 
bo‘lgan shaxslar bo‘lganligi va boshqa so‘fiylarga 
kuchli ta’siri tufayli ularning hol hamda maqom 
haqidagi farqli qarashlari bu atamalarni ajratib, 
o‘rganishda qiyinchilik tug‘diradi.

So‘fiylardan asosan Junayd Bag‘dodiyning: 
“Hol ma’lum bir paytda bandaga nozil bo‘ladigan 
vahiydir. Hol uning ichida bo‘lgan holat va vaqtda 
paydo bo‘lib, g‘oyib bo‘ladi”1 deydi. Junayd 
Bag‘dodiyning bu fikri ko‘pchilik tomonidan 

qabul qilingan bo‘lsa-da, Muhosibiyning holning 
davomiyligini ilgari surishi va o‘z davrning 
mashhur so‘fiylaridan biri Abu Usmon Hiriyning 
ushbu fikrni qo‘llab-quvvatlash niyatida rizo 
holining davomiyligini aytishi so‘fiylar orasida bu 
istilohlarning o‘rnashib qolishini qiyinlashtirdi. 
Ayni paytda Xuroson va Iroq mutasavviflari 
orasida rizo tushunchasining hol yoki maqom 
ekanligi xususidagi bir-biriga qarama-qarshi 
fikrlari ushbu muammo yеchimini yanada 
chigallashtirdi. Ayrim so‘fiylar ushbu asosiy 
tushunchalar bilan bir qatorda holni ixlosli 
amallarning natijasi sifatida ko‘rishi va hollarni 
maqomga yaqinlashtirishi ikkinchi darajali sabab 
sifatida namoyon bo‘ladi.

Bu ikki bir-biriga zid fikrni uyg‘unlashtirish 
maqsadida ba’zi bir so‘fiylar o‘z tajribalaridan 
kelib chiqib, yuqoridagi chalkashlikka chek 
qo‘yish maqsadida ularni tahlil qilishga urindilar. 
Shu o‘rinda, so‘fiylar orasida tasavvuf tarixidagi 
hol va maqomlarni tahlil qilish natijasida uchta 
yirik nazariya shakllanganini ko‘rishimiz 
mumkin. Hol va maqomlarni tahlil qilish borasida 
birinchi urinish Qushayriy, ikkinchisi Suhravardiy 
va uchinchisi esa Ibn Arabiy tomonidan amalga 
oshirilgan. Ushbu uch nazariya hol va maqom 
so‘zlarining ildiziga asoslanadi.

Maqom va hol tushunchasini ta’riflagan 
so‘fiylar o‘z tajribalariga tayangan bo‘lsalar-da, 
aslida uning boshlang‘ich nuqtasini ushbu 
atamalarning konseptual kelib chiqishi tashkil 
qilgan. Maqom va hol haqida gapirgan so‘fiylar 
o‘z tajribalari asosida baho berish bilan birga, 
bu atamalarning lug‘aviy ma’nolarini parallel 
ravishda tushuntirishga harakat qilganlar. 

Qushayriy maqomni bandaning qayta va qayta 
takrorlash natijasida fazilat holiga keltirgan odob 
va axloqi deb ta’riflaydi. Bu odob va axloq mehnat 
hamda sa’y-harakat natijasida erishiladi. Shu 
nuqtayi nazardan kelib chiqib, arab tadqiqotchisi 
Amin Yusuf maqomning uchta xususiyatini 

2	 .ص 26 .2001 ،سرافلا راد ،توريب .تاماقملاو لاوحألا يف ةءارق .يفوصلا رعشلا تايلجت .ةدوع فسوي نيمأ

ko‘rsatadi. Unga ko‘ra, maqomning birinchi sifati: 
maqom solik uchun o‘ziga xos ruhiy va jismoniy 
mujohada hamda riyozat vositasida erishiladi. 
Bu istivo (tenglik) va i’tidol (me’yoriylik) 
tushunchalari ma’nosida mavjuddir. Chunki 
ma’lum bir harakat va vaqtdan keyingina ishlar 
muvozanatli holga keladi. 

Ikkinchi sifat esa davomiylikdir. “Bir narsani 
iqoma etdi (biror narsani ushlab turdi) degani 
“unga davomiy bo‘lishni ato etdi” degan ma’noni 
anglatadi. Maqomga faqat solik bilan bir vaqtda 
uning baqosini davom ettirish orqali erishiladi.

So‘fiylar hol tushunchasini ta’riflar ekanlar, 
uni to‘g‘ridan-to‘g‘ri ifodalamagan bo‘lsalar ham, 
o‘zlari ta’kidlagan fikrga ko‘ra “hala, yahulu”, 
“holla”, “havola”, “hulul” kabi tushunchalar 
asosida izohlashga harakat qilganlar. Ko‘rinib 
turibdiki, Junayd Bag‘dodiy tomonidan ilgari 
surilgan holning beqarorligi to‘g‘risidagi 
qarashi, “hala” moziy fe’lining bir joydan 
boshqa joyga ko‘chish ma’nosida ishlatilishiga 
asoslangan. Biroq Muhosibiyning ayrim 
hollarning davomiyligi haqidagi qarashlarida 
xuddi shu holning uzluksiz takrorlanishi kerakligi 
haqidagi fikr borligi sababli, bu yondashuvdagi 
hol atamasining izohlari “hulul” masdariga 
asoslanganligi aytiladi. Ya’ni, birinchisida (moziy 
fe’lida) “vaqtinchalik” bo‘lsa, ikkinchisida (hulul 
masdarida) “o‘rnashish, sobit qolish, davom 
etish” ma’nolari bor2. 

Maqom va holning bir-biriga aylanishi 
haqidagi ilk nazariyaning yaratuvchisi Qushayriy 
Junayd Bag‘dodiyning “holda sabot yo‘qdir” 
degan g‘oyasiga asoslansa-da, Muhosibiyning 
qarashini hisobga olishga majbur bo‘lgan. 
Muhosibiyning fikricha, qabz, bast, shavq va 
muhabbat kabi tushunchalar hol hisoblanadi. U 
muhibning muhabbati davom etmasa, muhibning 
muhib bo‘lolmasligi va shavq kesilganda shavq 
ahlining shavqlarini yo‘qotishini ta’kidlaydi. Bu 
ikki tamsilchining hollarning davom etishi va 

etmasligi haqidagi qarashlari iroqlik va xurosonlik 
so‘fiylar o‘rtasidagi eng asosiy farqlardan birini 
tashkil qiladi. Qushayriy Muhosibiyning yuqorida 
tilga olgan tushunchalaridan biri bo‘lgan rizo 
tushunchasiga urg‘u berib, ushbu ikki zid fikrni 
uyg‘unlashtirishga harakat qilgan. Qushayriy 
“Risola”sida hol va maqomni tahlil qilar ekan, 
Iroq va Xuroson so‘fiylarining rizo tushunchasi 
haqidagi fikrlarini hisobga olgan holda boshlagan. 
Xuroson so‘fiylari rizoni maqom deb bilgan 
bo‘lsalar, Iroq so‘fiylari uni hol sifatida qabul qilib, 
bir-birlari bilan ixtilofga borganlar. Qushayriy 
bu ikki zid fikrni bir nuqtada birlashtirgan. U 
rizoni bidoyatda maqom va nihoyatda hol deb 
ta’kidlaydi. Uning fikriga ko‘ra, rizo bidoyatda 
solikning mehnati bilan erishiladi; nihoyatda 
esa u g‘ayrat va sa’y-harakat bilan erishib 
bo‘lmaydigan narsa bo‘lgani uchun hol sifatida 
tasniflanadi. Qushayriy bunday baho berishi 
orqali hol va maqom tahlilini boshlab bergan. 

Qushayriy rizoning avval maqom yoki hol 
ekanligini baholashda avval uning maqom, 
so‘ngra hol bo‘lishi mumkin degan fikrni ilgari 
surar ekan, solikning rizosi ham hol, ham maqom 
bo‘lishi mumkinligi haqidagi qarashi uning 
sulukda bidoyatda yoki nihoyatda ekanligi bilan 
bog‘ladi. Boshqacha qilib aytganda, agar solikning 
sa’y-harakatlari natijasida rizoga erishsa, u rizo 
maqomiga aylanadi, o‘zi rizo maqomida ekan Haq 
undan rozi bo‘lib, rizo holini in’om etishi esa, 
rizoga hol xususiyatini beradi. Bu ayni paytda 
xurosonliklarning “hollar solih amallar natijasida 
erishiladigan narsalardir”3 degan qarashlariga 
mos keladi. Chunki solih amallar insonning 
o‘z sa’y-harakati va mehnati bilan bajaradigan 
ibodatlari hisorblanadi. Hol buning natijasidir 
deyish “avval maqomga erishiladi, so‘ngra bu 
maqomning samarasi o‘laroq hollar zuhur etadi” 
degan ma’noni anglatadi.

Qushayriyning rizoni avval maqom, so‘ng esa 
hol deb ataganligi maqomning holga aylanishi 

3	 .ص 471 .1983 ،يبرعلا بتكلا راد ،توريب .فراعملا فراوع باتك .يدرورهسلا
4	 .ص 470-469 .1983 ،يبرعلا بتكلا راد ،توريب .فراعملا فراوع باتك .يدرورهسلا

barovarida keltiriladi. Mutafakkirdan ikki asr 
keyin kelgan Suhravardiy bu fikrning mutlaqo 
aksini himoya qiladi. Garchi ularning harakati 
tahlil qilishga urinish bo‘lsa-da, natijada ularning 
amalga oshirgan tahlillari bir-biriga mutlaqo 
zid edi. Chunki Suhravardiy holni maqomga 
aylantirish tarafdori edi. U umumiy iboralarni 
ishlatgan bo‘lsa-da, ismini keltirmasdan, 
shayxlarning hol va maqom haqidagi so‘zlarining 
juda farqli ekanligini va bu ikki tushuncha 
bir-birining o‘rnida qo‘llanganligini aytish 
bilan birga, holning davomiy yoki davomiy 
bo‘lmasligi masalasida tasavvuf ahlining ikki 
buyuk olimi bo‘lgan Junayd Bag‘dodiy va Horis 
Muhosibiylarning bir-biriga zid qarashlarini 
tahlil qilishga kirishgan. Qushayriy bunday 
tahlili orqali hol va maqomni o‘z o‘rniga qo‘yishga 
harakat qilgan.

Suhravardiy ushbu fikrning isboti uchun 
“muhosaba” tushunchasini misol qilib oladi. 
Uning fikriga ko‘ra, muhosaba bandaning qalbida 
birdan paydo bo‘lib, bir muddatdan so‘ng nafsoniy 
istaklar ta’sirida yo‘qoladi. Bu hol Haqning 
yordami kelguncha bir paydo bo‘lib, bir yo‘qoladi. 
So‘ng Haqning yordami bilan muhosaba holi solik 
ustidan g‘olib bo‘lib, nafsning еngilishiga olib 
keladi. Shunday qilib, muhosaba solikni to‘liq 
qamrab, uni o‘z ta’siriga oladi va uning nafsida 
tom ma’noda joylashib, maqomga aylanadi. 
Muhosaba maqomga aylanganda, “muroqaba” 
hol sifatida solikda namoyon bo‘la boshlaydi. U 
ham vaqti-vaqti bilan o‘zini ko‘rsatib, yo‘qoladi 
va oxirida muroqaba ham maqomga aylanadi. 
Muroqaba maqomi bilan birga mushohada hol 
sifatida namoyon bo‘ladi. Bu hol fano filloh, baqo 
billoh va haqq al-yaqiynga qadar davom etadi4.

Suhravardiy “maqomlar kasbiy, hollar 
vahbiydir” degan qarashga ham oydinlik 
kiritishga harakat qilgan. Unga ko‘ra, mavhiba 
(hadya) bo‘lganlari kasb bilan o‘ralgani kabi 
kasbiy bo‘lganlari ham mavhibalar bilan o‘ralgan. 

Ya’ni, maqomda kasb va g‘ayrat paydo bo‘lganda, 
mavhiba jihati yashirin bo‘ladi, holda esa mavhiba 
tomoni paydo bo‘lsa, g‘ayrat va harakat yashirin 
bo‘ladi.

Suhravardiy o‘z o‘rnida maqom va holni 
zohir hamda botin kabi ma’naviy va samimiy 
ko‘radi. Biroq Qushayriy aytgani kabi, biror bir 
maqomning o‘ziga xos holi bo‘lmay, balki quyi 
maqomda yuqori maqom hol sifatida namoyon 
bo‘ladi. So‘ngra bu hol insonning nafsida qaror 
topgach, maqomga aylanadi. Qushayriyda 
rizo bidoyatda maqom bo‘lsa-da, keyin hol 
sifatida namoyon bo‘ladi. Suhravardiyning 
holni maqomga aylantirishi vahdut ul-vujudni 
anglashda zot-sifat-ism munosabatlarida 
bo‘lganidek zohir va botin aloqasi kabi holat 
mavjud. Ya’ni, muhosaba maqomida yuksak 
maqom bo‘lgan muroqaba hol sifatida namoyon 
bo‘lsa, muroqaba maqomida ham mushohada hol 
sifatida zuhur etadi.

Suhravardiy xurosonlik so‘fiylarning “hol 
solih amallar natijasida erishilgan narsadir” 
degan qarashini еtkazsa-da, unga hech qanday 
izoh bermaydi. Biroq “Hol chaqmoq kabidir, u 
porlaydi va darhol g‘oyib bo‘ladi. Agar u davomiy 
bo‘lsa, bu hol emas, balki nafsning aldashi va 
vasvasasidir (hadisi nafs)” degan iborani shunday 
izohlaydi: “Bu gap hamma hollar uchun emas, 
ammo avval paydo bo‘ladigan, so‘ngra esa nafs 
tomonidan yo‘q etiladigan hollar uchun to‘g‘ri 
keladi. Suv yog‘ bilan qo‘shilmaganidek, hollar 
ham aslo nafsga qo‘shilib ketmaydi”5.

Suhravardiyning yondashuviga ko‘ra, hol 
tushunchasini ikki turga bo‘lish mumkin. Arab 
tadqiqotchisi Amin Yusuf bunday turga bo‘lishni 
shunday tushuntiradi: Birinchisi, vaqtinchalik, tez 
yo‘qoluvchi hol, ikkinchisi, uzoq davom etuvchi 
hol bo‘lib, bu hol yaxshi o‘rnashgandan so‘ng 
maqomga aylanadigan hol turidir. Bunda “Xo‘sh, 
har qanday hol maqomga aylanishi mumkinmi?” 

5	 .ص 473 .1983 ،يبرعلا بتكلا راد ،توريب .فراعملا فراوع باتك .يدرورهسلا
6	 .ص 27 .2001 ،سرافلا راد ،توريب .تاماقملاو لاوحألا يف ةءارق .يفوصلا رعشلا تايلجت .ةدوع فسوي نيمأ

degan savol kelib chiqishi mumkin. Masalan, 
qabz, bast, haybat, uns kabi hollar maqomga 
aylana oladimi, degan savolga Suhravardiyda 
“ha” degan javobni topishning iloji yo‘q”6. 
Suhravardiy har qancha uzoq muddatli va qisqa 
muddatli hollarni farqlamasa-da, bu farqlarni 
Qushayriyda ko‘rishimiz mumkin. Qushayriy 
ushbu masalani shunday izohlaydi: Xudo inson 
uchun ba’zi hollarni rizq qilib beradi. Haq o‘sha 
hol ichidagi kishiga uni to‘siq va yopiq qiladi, 
bu holat undan oldinga chiqgunga qadar o‘sha 
odam uchun bu hol vatan va maqomga aylanadi. 
Uning bu maqomdan uzoqlashishi ko‘p vaqt talab 
qilmagani kabi uning bu holga qaytishi tez sodir 
bo‘ladi.

Hol va maqom masalasi yеchimidagi uchinchi 
nazariya Ibn Arabiyning yondashuvi hisoblanadi. 
U Junayd Bag‘dodiy kabi oldingi so‘fiylarning 
qarashlarini, avvalo, holni vaqtinchalik va vahbiy 
sifatida qabul qilishdan boshlaydi. Shayx ul-akbar 
holning davomli bo‘lish va bo‘lmasligini ko‘rib 
chiqib, o‘zidan oldingilarning ixtiloflarini tahlil 
etadi va yangi qarashlarni ilgari suradi. U buni 
amalga oshirar ekan, o‘zining tajalliy tushunchasi 
va atamalarning etimologik tuzilishidan 
foydalangan holda yondashadi. Uning so‘zlariga 
ko‘ra, holdagi asosiy shart – bu zavol bo‘lmaslik, 
ya’ni sobit bo‘lmaslik va davomsizlik hisoblanadi. 
Shu bilan birga, ba’zi so‘fiylarning o‘z boshlaridan 
kechirgan hollarni tahlil qila olmaganliklari 
uchun hol borasida ixtilof yo‘q, degan masala 
buzilgan. Bunga sabab, ba’zi so‘fiylarning birin-
ketin keluvchi o‘xshash hollar izchilligini idrok 
eta olmaganliklaridan, aynan shu hol davom 
etayapdi deb taxmin qilishlaridan kelib chiqqan 
edi. Uning fikriga ko‘ra, bu holat yagona holning 
davomiyligi bilan bog‘liq emas; u zanjirli halqalari 
kabi bir-birini kuzatib boruvchi bir qator o‘xshash 
hollardan iborat. Avval birinchisi paydo bo‘ladi, 
o‘rtaga chiqadi va so‘ngra yo‘qoladi. Shundan 
so‘ng ikkinchi hol vujudga kelib, keyin u ham 

yo‘qoladi, bu holat shu tartibda davom etadi7.

Ibn Arabiy ham xuddi Junayd Bag‘dodiy kabi 
holni inson qalbiga qattiq mehnat qilmasdan 
keladigan narsa o‘laroq biladi. Unga ko‘ra, yo‘q 
bo‘lish holning shartlaridan biridir. Toki poklanish 
sodir bo‘lgunga qadar bunday o‘xshash hollar bir-
birini kuzatib boradi. Ba’zan shunga o‘xshash 
hol oldingi holning ortidan kelmasligi mumkin. 
U so‘fiylar o‘rtasida holning davom etish yoki 
etmasligi borasidagi ixtilof shu masalada paydo 
bo‘lganini aytadi. Biroq u holning davomiyligini 
qabul qilgan so‘fiylar ba’zan o‘xshash hollar bir-
biriga ergashayotganini ko‘rib, o‘sha hollarning 
o‘xshashligini anglamagandiklari uchun o‘zlari 
yashayotgan holning davomiyligi haqida hukm 
chiqarganlar, deb uqtiradi. Ular hol kalimasini 
o‘z hollarini hisobga olib, “hulul” masdaridan 
yasaganlar. Biroq yo‘q bo‘lgan holning 
ortidan keyin shunga o‘xshash hol keladi deb 
o‘ylamaganlar, holning davomiy bo‘lishiga hukm 
qilganlar va “hol” kalimasini “yo‘q bo‘lish, g‘oyib 
bo‘lish” ma’nosidagi “hala-yahulu” so‘zidan 
olganlar8. 

Ibn Arabiyning bu yondashuvi o‘zidan 
oldingilarning ixtilofiga ham yo‘naltirilgan. Ya’ni, 
holning davomiy emasligini da’vo qiluvchilar bilan 
holning davomiyligini himoya qiluvchilarning 
qarashlarini birlashtirgan ko‘rinadi. Zero, holning 
davom etmasligini iddao etgan Junayd Bag‘dodiy 
kabi so‘fiylar haq bo‘lsalar-da, holning doimiy 
ekanligini ta’kidlagan so‘fiylar ham avvalgi 
hollar o‘zgarishsiz davom etadi deb xatoga yo‘l 
qo‘yadilar, chunki shunga o‘xshash hol har bir 
yangi tajalliy bilan birga paydo bo‘ladi. Shu nuqtayi 
nazardan qaraganda, Horis Muhosibiyning 
muhabbat va shavqning davomiyligi haqidagi 
qarashlari ham oydinlashadi. Chunki muhabbat 
va shavq xuddi shunday muhabbat va shavq bilan 
nihoyatga qadar solikdan ajralmasligi mumkin. 
Ya’ni, solik yuksak maqomga ko‘tarilsa, o‘sha 
maqom talablariga mos ravishda muhabbat holi 

7	 ةرهاقلا ،ييحي نامثع .ةيكملاا تاحوتفلا .يبرعلا نبا .ص 384 .1992
8	 ةرهاقلا ،ييحي نامثع .ةيكملاا تاحوتفلا .يبرعلا نبا .ص 365 .1992

va shavq paydo bo‘ladi, ammo solik bu muhabbat 
va shavq oldingi muhabbat va shavq holi bilan 
bir xil, deb o‘ylaydi. Biroq ular o‘rtasida shiddat 
va kuchiga qarab ko‘p jihatdan farqi bo‘lishini 
idrok eta olmaydi.

Tasavvufda hol va maqom tushunchalari bir-
biri bilan chambarchas bog‘liq bo‘lib, ularning 
farqi haqida turli nazariyalar mavjud. Qushayriy 
hol va maqomni uyg‘unlashtirishga harakat 
qilgan bo‘lsa, Suhravardiy holni maqomga 
aylanuvchi bosqich sifatida ko‘radi. Ibn Arabiy esa 
har bir hol yangi tajalliyning natijasi ekanligini 
ta’kidlaydi. Demak, tasavvuf ta’limotidagi hol 
va maqom tushunchasi har bir so‘fiyning o‘z 
tasavvufiy tajribasi hamda falsafiy qarashidan 
kelib chiqqan holda tavsiflanadi. Shuning uchun, 
ushbu tushunchalar haqida so‘z yuritganda, 
qaysi tasavvuf namoyandasi va maktabi vakili 
tavsifiga muvofiq kelishini inobatga olish muhim 
deb hisoblaymiz.

AMORALIZM VA IMMORALIZMNI OLDINI OLISHDA 
ISLOM DINI QOIDALARINING AHAMIYATI

Odil Nodirovich Toshpulatov – bo‘lim boshlig‘i, Oliy 
ta’limni rivojlantirish tadqiqotlari markazi

Annotatsiya: Insoniyat diniy dunyoqarashi jamiyatdagi tartibsizliklarning oldini olish, fazilat egalarini kamol toptirish, mazmunli 
va uzoq umr ko‘rish va boshqa maqsadlar asosida shakllangan. Barcha dinlar mohiyatida gumanizm ulug‘lanib, amoralizm 
qoralanadi. Insoniyat tarixida turli-tuman dinlar mavjud bo‘lsada, ularning negizi bitta – odamlarni ezgulikka chorlash. Diniy 
dunyoqarash tarixan takomillashib, transformatsiyaga uchrab kelgan bo‘lsada, hanuzgacha ayrim jamiyatlar munosabatlarini 
tartibga solib kelmoqda.

Аннотация: Религиозное мировоззрение человечества формировалось на основе предотвращения социальных 
беспорядков, совершенствования добродетельных людей, ведения осмысленной и долгой жизни и других целей. В 
основе всех религий лежит прославление гуманизма и порицание безнравственности. Хотя на протяжении всей 
истории человечества существовало множество религий, их основная цель одна и та же — призывать людей к добру. 
Хотя религиозные мировоззрения исторически развивались и трансформировались, они по-прежнему регулируют 
отношения в некоторых обществах.

Abstract: The religious worldview of mankind has been formed on the basis of preventing social unrest, cultivating virtuous 
people, leading a meaningful and long life, and other goals. At the core of all religions is the glorification of humanism and the 
condemnation of immorality. Although there have been many religions throughout human history, their basic goal is the same 
- to call people to goodness. Although religious worldviews have historically developed and transformed, they still regulate 
relations in some societies.

Kalit so‘zlar: din, axloq, Islom, tasavvuf, Qur’on, hadis, nafs, qadriyat, vijdon.

Ключевые слова: религия, мораль, ислам, суфизм, Коран, хадисы, душа, ценность, совесть.

Islom dini jamiyat axloqiy muhitini ijobiylik 
jihatdan tartiblashtirib turadi. Ushbu dinga 
e’tiqod qiluvchilar oilaviy-maishiy munosabatdan 
tortib, ijtimoiy muloqotgacha aniq tartib asosida 
yashaydilar. Islom dini amoralizm va jinoyatchilik 
avj olgan xalqlar orasiga ezgulik amallarini joriy 
qildi. Insoniyatning shu kungacha bir-birlarini 
qirib-bitirmasdan yetib kelishlariga boshqa 
dinlar kabi Islom dinining ham alohida o‘rni bor. 
Qur’oni Karimda: “Kimki o‘z nafsi baxilligidan 
saqlana olsa, bas, ana o‘shalar iqbollidirlar”, – deb 
yozilgan. Ya’ni kimki g‘ayriaxloqiy harakatlardan 
tiyilsa, o‘zganing haqqidan qo‘rqsa ma’naviy 
yuksaklikka erishadi. Din insonni axloqiy 
madaniyati va kamoloti tarbiyasida muhim o‘rin 
tutadi.

Din har qanday g‘ayriaxloqiy faoliyatga qarshi 

turadi. Axloq diniy qoidalardan oziqlanadi. 
Dinning mohiyatini to‘liq anglab olib borilgan 
ijtimoiy targ‘ibot amoralizmni kamaytiradi. Inson 
axloqiy madaniyatini rivojlantirish har bir jamiyat 
va davlat hayotida ko‘ngilsizliklarni yo‘qotadi. 
Chunki insoniyat hayotidagi muvaffaqiyat, 
farovonlik bir-birlari bilan kelishib, g‘ayriijtimoiy 
odatlardan qutulishlari asnosida paydo bo‘ladi. 
Fundamentalizmga berilmagan holda sekulyar 
davlatga mos islom dini ta’limotlarini targ‘ib 
etish bugun dolzarb ahamiyat kasb etmoqda. 
Ajdodlari madaniyatiga mos yoshlar buning 
uchun tinimsiz, o‘zini ayamasdan xalqiga, ota-
onasi va o‘zidan katta barchaga birday xizmat 
qilishi hamda alturistik fazilatni shakllantirishga 
intilishi zarur. 

Islom dini mohiyatida musulmonlar ma’naviy 


